
Sien jou waarde deur God se oë
Liturgie

Votum en Groetseën

Ps 92:1,2,6 (bl.466)

Gebed

Ps 98:1,2 (bl. 490)

Leerstellig HK So 3

Wet

Ps 27:4,6 (bl. 131)

Belydenis van geloof aflegging

Geloofsbelydenis

Ps. 128:4 (bl. 628) 

Skriflesing en prediking

Gebed

Liefdegawe

Sb. 1-4:1,2,3,4

Seëngroet

Skets

Teks: Psalm 139

In Romeine 12:2 staan daar dat God ons verander deur ons denke te vernuwe.  Vandag kyk ons na hoe God ons ŉ nuwe selfbeeld en eiewaarde gee wanneer Hy ons denke vernuwe.

Ons eiewaarde voordat God ons denke vernuwe

Ons eiewaarde word gevorm deur ons selfbeeld - die manier waarop ons oor onsself dink.  Baie mense sukkel met ŉ swak selfbeeld.  Wat veroorsaak ŉ swak selfbeeld?  ŉ Swak selfbeeld word veroorsaak deurdat ons meer waarde heg aan wat ander mense (en ook onsself) van onsself dink, as wat die Here van ons dink.  Hoe dink die Here oor ons?

Psalm 139:1-12: Niks is vir God verborge nie.  

Ons kan niks vir die Here wegsteek nie.  Hy ken ons gedagtes en ons kan nie van Hom af wegvlug nie.  Wanneer ons hierdie bewustheid ontwikkel, besef ons dat ons nie ŉ front voor Hom kan voorhou nie.  Ons moet ons sonde en swakhede erken.  Ons moet weet dat ons uit onsself niks kan doen nie.

Psalm 139:13-22: God het ons met ŉ doel gemaak.

God het ons egter op ŉ wonderbaarlike wyse gemaak.  Hy het al ons lewensdae bepaal.  Ons is dus nie niks werd nie.  In God se oë is ons kosbaar.  Ons is nie niks nie, ons is God se kosbare skepsels.  Deur Christus neem Hy ons nie as slawe nie, maar as sy kinders aan.

Psalm 139:23-24: God lei ons op die regte pad

Ons vind ons waarde deur as kinders van God te leef en te streef na die regte pas.  Uit onsself kan ons nie.  God maak dit egter vir ons moontlik.  Deur God se wil in ons lewens uit te voer, vind ons die regte eiewaarde, want dan weet ons wat God van ons dink en maak dit nie saak wat mense van ons dink nie.

Preek
Geliefdes in ons Here Jesus Christus 

ŉ Swak selfbeeld en lae eiewaarde is iets wat hand aan hand gaan.  Mense met ŉ swak selfbeeld besit ook ŉ lae eiewaarde.  Tipiese gedagtes wat nie net soms nie, maar gedurig deur mense met ŉ swak selfbeeld en lae eiewaarde gedink word, is gedagtes soos: 
· “Ek is nie in staat om die dinge te doen wat van my verwag word nie.  
· Ek is ŉ mislukking.  
· Ek is ŉ swakkeling.  
· Ek is ŉ skande en ŉ las vir die mense rondom my. 
· Ek is waardeloos en niks werd nie...”
ŉ Swak selfbeeld en lae eiewaarde veroorsaak dat mense wat daarmee worstel baiekeer minderwaardig en onseker voel.  ŉ Swak selfbeeld en lae eiewaarde is ŉ groot las om in die lewe te dra.  En soveel van ons sukkel in ŉ mindere of meerdere mate daarmee!
In hierdie preek gaan ons ŉ perspektief vanuit die Skrif gee oor hoe ons ŉ swak selfbeeld en lae eiewaarde moet hanteer...  Om hierdie perspektief te kry, moet ons eers vasstel: 
Waar kom ŉ swak selfbeeld en lae eiewaarde vandaan?

Gemeente, verlede en voorverlede week het ons vasgestel dat daar elke dag binne onsself ŉ geveg aan die gang is.  Dit is asof daar twee mense is wat binne ons baklei.  Hierdie innerlike konflik het ons genoem: die stryd tussen die ou en die nuwe mens.

· Die ou mens is daardie deel van ons wat ons dryf om ongehoorsaam aan die Here wil wees.  Die ou mens binne ons is gedurig in opstand teen die Here.

· Die nuwe mens is weer daardie deel van ons (ons wat ware kinders van die Here is) wat gehoorsaam aan die Here wil wees en God wil verheerlik in alles wat ons doen.

Die ou mens wat in opstand teen die Here is, veg nie hierdie stryd teen die nuwe mens op sy eie nie.  In Sondag 52 van die Heidelbergse Kategismus (H.K.) bely ons dat ons drie doodsvyande het.  Hierdie drie doodsvyande is: die duiwel, die wêreld en ons eie sondige natuur (ons sondige self).  
Behalwe dat die duiwel en die wêreld ons vyande is, is ons dus ook ons eie vyand.  Ons veg deur ons sondige natuur met onsself sodat ons nie God kan of wil verheerlik nie. Maar onthou, hierdie deel van ons wat in opstand teen God is, veg nie alleen nie.  Die ou mens binne ons het maats – dit is die duiwel en die wêreld wat hom help.  
Let nou op!  Een manier waarop die wêreld en die duiwel ons sondige natuur help om in opstand teen die Here te kom, is om ons soms te laat misluk in dinge wat ons doen.  Om te misluk is nie lekker nie.  Ons voel dan sommer heeltemal onbekwaam.  Ons voel dat ons niks bereik nie, dat ons waardeloos is, en net ŉ skande en las vir die mense rondom ons is. 
Wanneer ons so begin dink - kyk nou waarin het ons sondige natuur saam met die duiwel en sy maat (die wêreld) geslaag! Hulle het geslaag om die nuwe mens binne ons so af te breek dat daar by ons glad nie eers meer blymoedigheid  en vreugde vir en in die Here is nie.  Ons swak selfbeeld en lae eiewaarde maak dat die lewe vir ons ŉ las is.  En as die lewe vir ons ŉ las is, dan is ons so moeg dat ons nie nog iets van die Here wil weet nie!  

Ja, deur ons ŉ swak selfbeeld en lae eiewaarde te gee, het ons sondige natuur saam met die duiwel en die wêreld daarin geslaag om die nuwe mens binne ons te oorwin.  Met ŉ swak selfbeeld en lae eiewaarde is dit immers moeilik om die Here te dien, en in blymoedigheid (soos ons verlede week gehoor het) gehoorsaam aan die Here te leef. 
Geliefdes, wat is dus die groot probleem wat veroorsaak dat ons ŉ swak selfbeeld ontwikkel?  

Die groot probleem is dat ons sondige natuur, die wêreld en die duiwel ons op ŉ spesifieke manier laat begin dink.  Ons ontwikkel ŉ negatiewe denke oor onsself en ons omstandighede.  Ons raak selfs depressief en begin net slegte en swak dinge oor onsself en ons omstandighede dink!...  So ontwikkel ons ŉ swak selfbeeld. 
Genadiglik het nie net die ou mens binne ons bondgenote wat help om ons af te breek nie.  Die nuwe mens binne ons het ook ŉ Bondgenoot wat help om ons op te bou, 
sodat ons ŉ goeie selfbeeld en positiewe eiewaarde kán hê.  
Broers en Susters, ons kán verander van mense met ŉ swak selfbeeld na mense met ŉ goeie selfbeeld.  Dit is nie onmoontlik nie.  Die manier waarop ons dink, kán verander.  
In Romeine 12:2 het ons twee weke gelede gehoor: “God verander ons deur ons denke te vernuwe.” God is dus die Bondgenoot wat die nuwe mens binne ons help om te verander deurdat Hy ons denke vernuwe.
Hoe gebeur dit dat God ons denke vernuwe en ons daardeur verander?
· Ons moet begin dink soos die Here dink en nie soos die duiwel en die wêreld ons wil laat dink nie.  
· Ons begin dink soos die Here dink, deur die Bybel te bestudeer, want in die Bybel openbaar God immers sy denke aan ons.  
Kom ons kyk daarom nou uit Psalm 139 na hoe ons volgens God se denke oor onsself en ons situasies moet dink.  Daarvoor deel ek Psalm 139 in verskillende dele op.  Ons lees eers 
Psalm 139:1-12 (Niks is vir God verborge nie)  

(Lees Psalm 139:1-12)
Geliefdes, wat leer ons uit hierdie deel van Psalm 139?

Ons leer in die eerste plek dat God ons ken.  Hy weet presies elke oomblik van elke dag wat ons dink en doen en wat met ons gaan gebeur.  
· Oor wat ons dink en doen, staan daar onder andere geskryf: “U ken my gedagtes nog voordat hulle by my opkom.” En “daar is nog nie eers ŉ woord op my tong nie, of U, Here, weet wat dit gaan wees.” 
· Oor wat met ons gaan gebeur, staan daar onder andere: “Of ek reis en of ek oorbly, U bepaal dit.”
Die tweede ding wat ons uit hierdie gedeelte van Psalm 139 leer is dat ons nooit van die Here kan wegraak nie.  Ons kan nie wegvlug van Hom af nie – daar staan immers “al vlieg ons na die ooste, of gaan woon ek in die verre weste, ook daar lei u hand my, hou u regterhand my vas.” Ja, niks van ons van die teenwoordigheid van die Here skei nie!...
Wat veroorsaak dat ons baiekeer negatiewe dinge oor onsself en ons omstandighede begin dink?
Is een rede nie die feit dat baiekeer so alleen in ons eie wêreldjie voel nie?  Dan voel ons dat ons alleen in ons eie situasie is – niemand anders wil ons help nie.  Ons sit nou waar ons sit en ons moet self sien en kom klaar!
Ander kere het ons weer negatiewe gedagtes omdat ons teleurgestel word in ons verwagtings – verwagtings van onsself, en ook verwagtings van die mense rondom ons.  Wanneer ons teleurgestel word in onsself, dan kan ons sleg oor onsself begin dink en kan ons ŉ swak selfbeeld ontwikkel.
Hierteenoor, kyk wat leer ons uit Psalm 139 se eerste 12 verse:

Al voel ons alleen – ons is nooit alleen nie.  God is altyd met ons.  Hy ken ons gedagtes, ons dade en ons woorde.  En Hy omsluit ons van alle kante volgens vers 5.

Letterlik staan daar dat die Here ons van voor en van agter toemaak en sy hand op ons hou.
Daarom, 
· al beleef ons terugslae, 
· al slaag ons nie wat ons beplan het nie, 
· al sukkel ons om dinge te doen, 
ons is nie op ons eie nie.  
As kind van die Here deur Jesus Christus is jy nie ŉ swakkeling nie.  Jy hoef nie ŉ lae eiewaarde te hê nie.  Inteendeel, jy is iemand besonders.  God weet van jou. Die Here is naby jou.  Niks kan jou van sy liefde skei nie.  

Psalm 139 leer ons nog meer oor ons hoë waarde in God se oë.
Psalm 139:13-18 (God het ons met ŉ doel gemaak)
(Lees Psalm 139:13-19)
Broer en Suster, jy het nie maar net toevallig ontstaan nie.  Jy is nie maar net nog ŉ item op die produksielyn van die menslike masjien nie.  Nee, jy is baie spesiaal.  Hoor hoe mooi stel die Psalmdigter dit:  “U het my gevorm, my aanmekaar geweef in die skoot van my moeder.” Verder: “geen been van my was vir u verborge toe ek gevorm is waar niemand dit kon sien nie, toe ek aanmekaar geweef is diep in die moederskoot.” 
Gemeente, geen twee mense is presies dieselfde nie – selfs nie eers identiese tweelinge nie.  Elke mens is uniek en spesiaal gemaak deur die Here in die moederskoot.  Ja, jy is nie maar net nog ŉ mens nie.  
Daarby het die Here het elke lewensdag van jou bepaal lank voor jy gebore is.  Niks gebeur met jou sonder dat die Here dit nie bepaal het nie.  
Weet daarom as jy met negatiewe gevoelens of ŉ swak selfbeeld geteister word - 
· al misluk jy met iets, 
· al sukkel jy met iets, 
· al is iets vir jou swaar 
· die Here het dit op jou lewenspad gebring.  Jy is spesiaal in sy oë.  Hierdie beproewing is daarom ook weens ŉ spesiale rede op jou lewenspad geplaas. 
Al sukkel jy, al misluk jy in wat jy doen, jyself in nie ŉ mislukking nie.  God is bloot besig om dinge aan jou te leer.  Aanvaar sy onderrig en gebruik hierdie beproewing om jou eerder nader aan God te laat groei deur te konsentreer op sy bystand en hulp deur hierdie swaar tyd.
Gemeente, wanneer ons sê dat ons spesiaal in die oë van die Here is, dan moet ons hierdie spesialiteit ook reg verstaan.  Om dit reg te verstaan, kom ons lees nou die laaste gedeelte van Psalm 139.
Psalm 139:19-24 (God lei ons op die regte pad)
(Lees Psalm 139:19-24)

Ons moet reg verstaan hoekom ons spesiaal in God se oë is.  
· Ons is nie spesiaal in God se oë omdat ons spesiale en wonderlike dinge doen nie.  
· Ons is nie spesiaal omdat ons sulke heilige, getroue, suksesvolle en dinamiese mense in sy diens is nie.  

· Ons is nie spesiaal omdat ons dinge doen nie.
Kom ons wees eerlik, as ons ons spesiaalheid voor God moes verdien, sou niemand spesiaal gewees het nie. God het ŉ weersin in opstand teen Hom.  En die ou mens binne ons (die sondige natuur binne ons  - saam met sy maats, die duiwel en die wêreld) is in opstand teen God.  Na regte moet God ŉ weersin in almal van ons hê.
Maar Hy het nie in alle ŉ mense ŉ weersin nie.  Hoekom nie?  
Let op, God se weersin is in opstand en sonde.  God wreek opstand en sonde.  Sommige mense se opstand en sonde is reeds gewreek.  God het niks meer teen daardie mense nie.  Om die waarheid te sê, God is besonderlik lief vir daardie mense en hulle is spesiaal vir Hom.
Wie is hierdie mense wie se opstand en sonde gewreek is en wat spesiaal voor God is?

Dit is hulle wat in Jesus Christus, sy Seun, glo.  In Christus is gelowiges se opstand en sonde gewreek, en sien God hulle in liefde aan.  In Christus word mense weer spesiale mense in die oë van God.
Hoe weet jy jy is ŉ spesiale mens in die oë van die Here?

Psalm 139:19-24 leer ons:

· Besit ŉ afkeer van opstand teen God.

· Besit ŉ afkeer van alles wat teen die wil van die Here ingaan

· Hou op om met die duiwel en die sondige wêreld saam te werk.

· Laat jou deur die Here op sy pad lei.

Doen jy hierdie dinge omdat jy in Christus glo, weet dan dat jy deur Christus ŉ spesiale mens in die oë van die Here is.
Wanneer ons volgende week Nagmaal vier, sal die Nagmaal ook aan ons ŉ bevestiging wees dat ons spesiaal in God se oë is. Deelname aan die Nagmaal is immers ŉ geloofsbevestiging van Jesus Christus ons oordeel gedra het en dat ons nou deur Hom voor God spesiaal is.
Ter samevatting

Geliefdes, ons manier van dink oor onsself en ons omstandighede veroorsaak dat ons soms negatief oor onsself en alles rondom ons raak.  Hierdie negatiwiteit kan aanleiding gee tot ŉ swak selfbeeld en lae eiewaarde.
Waak hierteen, want as jy in Christus glo, het jy ŉ hoë waarde.
As negatiewe gedagtes oor jouself en jou omstandighede jou tref, laat God jou verander deur jou denke te vernuwe.  Sorg dat jou denke in lyn kom met God se denke.  Herinner jouself aan die volgende:

· God is altyd bewus van jou en is naby jou.  Hy weet van alles wat met jou gebeur en sal jou nooit alleenlaat nie.

· Jy is nie ŉ swakkeling nie. Hy het jou op ŉ baie besondere manier gemaak. Hy het elke lewensdag van jou bepaal.  Hy laat dinge met ŉ doel met jou gebeur.  Vertrou op Hom.  Hy is by jou.  
· En bevestig jou geloof in Hom deur daarna te strewe om gehoorsaam aan Hom te wees.

Voorwaar, ŉ swak selfbeeld en lae eiewaarde hoort nie by ŉ kosbare, spesiale kind van God nie.  Kry daarom jou denke in lyn met God se denke en laat God jou verander deur jou denke te vernuwe.

AMEN

